
তাই এসেচি তোমার কাছে,
তোমার আকাঙ্ক্ষা দিয়ে করো আমাকে বরণ,
দেবলোকের দুর্লভ সেই আকাঙ্ক্ষা,
মর্ত্ত্যের সেই অমৃত-অশ্রুর ধারা॥

ভালো হয়েচে আমার লেখা।
ভালো হয়েচে, কথাটা কেটে দেব কি চিঠি থেকে।
কেন, দোষ হয়েচে কী।
সত্য কথাই বেরিয়েচে কলমের মুখে।
আশ্চর্য্য হয়েচ আমার অবিনয়ে,
বল্চ, ভালো যে হয়েইচে জান্লে কী করে।
আমার উত্তর এই, নিশ্চিত নাই বা জানলেন।

এককালের ভালোটা
হয়তো হবেনা অন্য কালের ভালো।

তাই তো এক নিঃশ্বাসে বলতে পারি
ভালো হয়েচে।

চিরকালের সত্য নিয়ে কথা হোত যদি
চুপ করে থাকতেম ভয়ে।
কত লিখেচি কত দিন,
মনে মনে বলেচি, খুব ভালো।

আজ পরম শত্রুর নামে
পারতেম যদি সেগুলো চালাতে
খুসি হতেম তবে।
এ লেখারও একদিন হয়তো হবে সেই দশা,
সেই জন্যেই, দোহাই তোমার,
অসঙ্কোচে বলতে দাও আজকের মতো
এ লেখা হয়েছে ভালো।

